ՀԻՄՆԱՎՈՐՈՒՄ 
Հայաստանի Հանրապետությունում Միջազգային գիտատեխնիկական կենտրոնի հայաստանյան տարածաշրջանային բաժանմունքի տեղակայման պայմանների մասին համաձայնագրի ստորագրման նպատակահարմարության 

2015 թվականի դեկտեմբերի 9-ին Հայաստանի Հանրապետության կառավարության և Միջազգային գիտատեխնիկական կենտրոնի (ՄԳՏԿ) միջև ստորագրված «Միջազգային գիտատեխնիկական կենտրոնի գործունեությունը շարունակելու մասին» համաձայնագիրը, ըստ էության, փոխարինում է «Միջազգային գիտատեխնիկական կենտրոնի հիմնադրման մասին» 1992 թվականի նոյեմբերին ստորագրված համաձայնագրին: Հայաստանի` ՄԳՏԿ-ին միանալուց հետո, 1998 թվականի հոկտեմբերի 30-ին Հայաստանի Հանրապետության կառավարության և Միջազգային գիտատեխնիկական կենտրոնի միջև ստորագրվել է «Հայաստանի Հանրապետությունում միջազգային գիտատեխնիկական կենտրոնի հայկական տարածաշրջանային բաժանմունքի տեղակայման պայմանների մասին» համաձայնագիրը, որտեղ նշված է՝ «Համաձայնագիրը գործում է Միջազգային գիտատեխնիկական կենտրոնի հիմնադրման մասին համաձայնագրի գործունեության ամբողջ ժամանակահատվածի ընթացքում»  (Հոդված 4, 2-րդ պարբերություն):   


Հաշվի առնելով նշված պարբերությունը և այն հանգամանքը, որ «Միջազգային գիտատեխնիկական կենտրոնի հիմնադրման մասին» համաձայնագիրն ուժը կկորցնի նոր` 2015 թվականի դեկտեմբերին ստորագրված համաձայնագրի վավերացումից հետո, անհրաժեշտություն է առաջացել փոփոխություններ կատարել «Հայաստանի Հանրապետությունում միջազգային գիտատեխնիկական կենտրոնի հայկական տարածաշրջանային բաժանմունքի տեղակայման պայմանների մասին» համաձայնագրում.  փոփոխությունները հիմնականում տեխնիկական բնույթի են:
Միջազգային գիտատեխնիկական կենտրոնը (այսուհետ` ՄԳՏԿ) միջկառավարական կազմակերպություն է` հիմնադրված Ամերիկայի Միացյալ Նահանգների, Ռուսաստանի Դաշնության, Եվրամիության, Ճապոնիայի կողմից 1992թ. նոյեմբերին` միջազգային համաձայնագրով, որին հետագայում միացել են նաև ԱՊՀ անդամ երկրները, Կորեայի Հանրապետությունը և Նորվեգիան: 
ՄԳՏԿ-ի նպատակը ազգային և համաշխարհային տեխնոլոգիական խնդիրների լուծմանը, կոնվերսիոն ծրագրերի, հիմնարար և կիրառական հետազոտությունների իրականացմանն աջակցելն է, ԱՊՀ երկրներում գիտելիքահենք տնտեսության ձևավորմանը, այդ երկրների գիտնականների միջազգային գիտական հանրությանը ինտեգրվելուն նպաստելը:    
Հայաստանի Հանրապետությունը ՄԳՏԿ համաձայնագրին միացել է 1994  թվականին: Այնուհետև, նպատակ ունենալով Միջազգային գիտատեխնիկական կենտրոնի գործունեության շրջանակներում  իրականացվող նախագծերի մշակման և իրականացման գործում ՀՀ գիտնականներին և ճարտարագետներին ընդգրկելը, 1998 թվականի հոկտեմբերի 30-ին Հայաստանի Հանրապետության կառավարության և Միջազգային գիտատեխնիկական կենտրոնի միջև ստորագրվել է «Հայաստանի Հանրապետությունում միջազգային գիտատեխնիկական կենտրոնի հայկական տարածաշրջանային բաժանմունքի տեղակայման պայմանների մասին» համաձայնագիրը, ըստ որի Հայաստանում տեղակայվել և մինչ օրս գործում է բաժանմունքը:    
ՄԳՏԿ ծրագրերին մասնակցում են ՀՀ գիտությունների ազգային ակադեմիայի, բուհերի, ճյուղային և այլ կազմակերպությունների գիտահետազոտական խմբեր: ՄԳՏԿ ծրագրերին հատկապես ակտիվ մասնակցություն են ունեցել Ա. Ի. Ալիխանյանի անվան ազգային գիտական լաբորատորիան (Երևանի ֆիզիկայի ինստիտուտ), Երևանի պետական համալսարանը, Հայաստանի ազգային պոլիտեխնիկական համալսարանը, ՀՀ ԳԱԱ մի շարք կազմակերպություններ, ինչպես` Ֆիզիկական հետազոտությունների, Ինֆորմատիկայի և ավտոմատացման պրոբլեմների, Մոլեկուլային կենսաբանության ինստիտուտները, Հայկենսատեխնոլոգիա գիտաարտադրական կենտրոնը, ինչպես նաև Երևանի Պլաստպոլիմեր ԳՀԻ ՓԲԸ, «Նյութաբանություն ԳԱՁ» ՓԲԸ-ն և այլն:  
ՄԳՏԿ հայաստանյան տարածաշրջանային բաժանմունքի ծավալած գործունեությունը մեծապես նպաստել է հայ գիտնականների և  հետազոտական խմբերի ակտիվ մասնակցությանը ՄԳՏԿ մի շարք ծրագրերին: Մինչ օրս ՄԳՏԿ կողմից ֆինանսավորվել են Հայաստանից ներկայացված 175 նախագծեր` ավելի քան 45.0 միլիոն ԱՄՆ դոլար ընդհանուր արժեքով: ՄԳՏԿ նախագծերի իրականացման համար ՄԳՏԿ հայաստանյան տարածաշրջանային բաժանմունքը ստացել է 4.4 մլն. ԱՄՆ դոլարի շուրջ 4000 գիտական սարքավորումներ և փոխանցել համապատասխան գիտական կազմակերպություններին: ՄԳՏԿ կողմից ֆինանսավորված նախագծերը ներկայացնում են գիտության և տեխնոլոգիաների ամենատարբեր ոլորտներ՝ քիմիա, նյութաբանություն, ֆիզիկա, ճարտարագիտություն, կենսատեխնոլոգիաներ, տեղեկատվական տեխնոլոգիաներ և այլն: Հայաստանի գիտնականների և խոշորագույն օտարերկրյա  գիտական կենտրոնների ու միջազգային այլ շահագրգիռ կազմակերպությունների հետ համատեղ իրականացվել են շուրջ 20 գործընկերային ծրագրեր, որոնք կապված են կոնկրետ խնդիրների լուծման հետ: Մասնավորապես, Ֆուկուսիմայի (Ճապոնիա) միջուկային ռեակտորի վթարի հետևանքների վերացման, ապաակտիվացիայի և վարակազերծման ուղղությամբ ՄԳՏԿ կողմից հայտարարված մրցույթի 3 ծրագրերից 2-ը շահել և 2013թ. իրականացնում են Հայաստանի գիտնականները:
Բացի ընթացիկ ծրագրերից՝ ՄԳՏԿ ֆինանսավորմամբ մեր գիտնականների կողմից իրականացվում  են նաև մի շարք օժանդակ ծրագրեր: Դրանց թվում է գիտական արդյունքի առևտրայնացման նախաձեռնությունների, գիտական ծրագրերի և կազմակերպությունների առևտրայնացման ներուժի գնահատման   ֆինանսավորման ծրագիրը, որի շրջանակներում ֆինանսավորվել են 10  նախագծեր, արդյունքում` ստեղծվել են շուրջ 60 նոր աշխատատեղեր:  Ֆինանսավորվել են նաև  785.2 հզ. ԱՄՆ դոլար ընդհանուր արժեքով 6 նախագծեր տեղեկատվական  տեխնոլոգիաների ոլորտում, ինչն այդ ոլորտի հայաստանյան կազմակերպություններին հնարավորություն է տվել զարգացնել իրենց հեռահաղորդակցության  համակարգերը:  
Հաջորդ կարևոր օժանդակ ծրագիրը հանրապետությունից դուրս իրականացվող միջազգային գիտական միջոցառումներին՝ սեմինարներին, դասընթացներին ու գիտաժողովներին մասնակցության համար գիտնականներին տրամադրվող դրամաշնորհներն են: Շուրջ 400 հայաստանյան գիտնականներ ստացել են նման օժանդակություն՝ տարբեր միջազգային միջոցառումներին մասնակցելու նպատակով:   
ՄԳՏԿ հայաստանյան տարածաշրջանային բաժանմունքին կից հիմնադրված,  հեռահար կրթության կազմակերպման համար անհրաժեշտ ժամանակակից սարքավորումներով հագեցած Ռեսուրս կենտրոնում պարբերաբար իրականացվում  են հայաստանյան գիտնականների մասնագիտական որակավորման բարձրացման ծրագրեր: Շուրջ 200 մասնագետներ մասնակցել են նախագծերի կառավարման, բանակցություններ վարելու, գիտական արդյունքի առևտրայնացման և այլ դասընթացների: ՄԳՏԿ հետ համագործակցության շրջանակներում Հայաստանում անցկացվել են շուրջ 50 գիտաժողովներ և սեմինարներ: ՄԳՏԿ կողմից ֆինանսավորված ծրագրերի արդյունքում կատարված հետազոտությունները նպաստել են շուրջ 50 դոկտորական և 200 թեկնածուական ատենախոսությունների համար:
Հայաստանի կողմից ՄԳՏԿ կառավարիչների խորհրդին ներկայացված  հայտերն ու իրականացված ծրագրերն ավանդաբար արժանանում են բարձր գնահատականի՝ նպաստելով Հայաստանի Հանրապետության հեղինակության բարձրացմանը՝ որպես գիտական հետազոտությունների և տեխնոլոգիաների ոլորտում տարածաշրջանային առաջատարներից մեկի: Ներկա փուլում ՄԳՏԿ-ն  հատուկ ուշադրություն է դարձնում տարածաշրջանային խոշոր գիտական  նախագծերի իրականացմանը, դրանցում երիտասարդ գիտնականների ներգրավվածության խթանմանը, գիտական հետազոտությունների արդյունքների առևտրայնացմանը: 
ՄԳՏԿ-ն եղել և մնում է Հայաստանի գիտական և գիտատեխնիկական գործունեությունը ֆինանսավորող  խոշոր աղբյուրներից մեկը: ՄԳՏԿ-ին Հայաստանի անդամակցությունը նպաստում է ոչ միայն մեր երկրի միջազգային գիտական կապերի զարգացմանն ու ընդլայնմանը, այլև բարձրացնում է հանրապետության քաղաքական կշիռը տարածաշրջանում՝ որպես գիտական հետազոտությունները խթանող կայուն զարգացող պետության:  
Հաշվի առնելով ՄԳՏԿ-ի ծրագրերում Հայաստանի Հանրապետության գիտական կազմակերպությունների ակտիվ և արդյունավետ մասնակցության մեջ ՄԳՏԿ հայաստանյան տարածաշրջանային բաժանմունքի կարևորագույն դերը`   «Հայաստանի Հանրապետությունում միջազգային գիտատեխնիկական կենտրոնի հայաստանյան տարածաշրջանային բաժանմունքի տեղակայման պայմանների մասին» լրամշակված համաձայնագրի ստորագրումը գտնում ենք նպատակահարմար: 

